
Mantraraja Stava

మన్త్రరాజస్తవః

(ధౌమ్యేనోపదిష్టః  పురూరవసే ।)
అస్య శ్రీ మన్త్రరాజస్తవస్య  బ్రహ్మా  ఋషిః । అనుష్టుప్  ఛన్దః  । శ్రీ
ఆత్మనాయకో దేవతా । ఓం బీజం,హ్రీం  శక్తిః , క్లీం  కీలకం, శ్రీ
ఆత్మనాథప్రసాదార్థే  జపే వినియోగః ।హ్రాం  అఙ్గుష్ఠాభ్యాం   నమః ।హ్రీం  తర్జనీభ్యాం
స్వాహా । హ్రూం  మధ్యమాభ్యాం వషట్ । హ్రైం  అనామికాభ్యాం హుమ్ । హ్రౌం
కనిష్ఠికాభ్యాం
వౌషట్ ।హ్రః  కరతలకరపృష్ఠాభ్యాం  ఫట్ । ఏవం హృదయాది న్యాసః ।
భూర్భువస్సువరోమితి దిగ్బన్ధః  ॥
ధ్యానమ్-

తుర్యాతీతపదోర్ధ్వగం  గుణపరం సత్తామయం సర్వగం
సమ్వేద్యం శ్రుతిశీర్షకైరనుపమం    సర్వాధికం శాశ్వతమ్ ।
ఓఙ్కారాన్తరబిన్దుమధ్యసదనం  హ్రీఙ్కారలభ్యం  నుమో
వ్యోమాకారశిఖావిభావిమునిసన్దృశ్యం  చిదాత్మేశ్వరమ్ ॥
లం ఇత్యాది పఞ్చపూజా ।
ఓఙ్కారగమ్య ఓఙ్కారవాచ్య ఓఙ్కారవిగ్రహః  ।
ఓఙ్కారశుక్తికాముక్తామణిరోఙ్కారవల్లభః  ॥ ౧॥
ఓఙ్కారబిలపఞ్చాస్య ఓఙ్కారసుషిరోరగః ।
ఓఙ్కారపఞ్జరశుక  ఓఙ్కారాన్తరవాసకః ॥౨॥
ఓఙ్కారనలినీహంస ఓఙ్కారావాలకన్దరః  ।
ఓఙ్కారసుమసౌరభ్య ఓఙ్కారశమిహవ్యవాట్ ॥ ౩॥
ఓఙ్కారగోక్షీరసర్పిరోఙ్కారామ్బరభాస్కరః ।
ఓఙ్కారదీపసుజ్యోతిరోఙ్కారద్విజరాట్సుధా ॥ ౪॥
ఓఙ్కారవేదోపనిషదోఙ్కారఫలసద్రసః  ।
ఓఙ్కారనవమాణిక్యసౌధసన్నిష్ఠభూపతిః  ॥ ౫॥

నగేన్ద్రతనయానాథో  నానారూపసమన్వితః ।
నవనీలఘనశ్యామకన్ధరో  నాగకుణ్డలః  ॥౬॥
నమజ్జనామరతరుర్నటనోత్సుకమానసః  ।
నాగభుగ్వాహజనకో నక్షత్రేశశిఖామణిః  ॥ ౭॥
నవకర్పూరగౌరాఙ్గో నలినేక్షణసాయకః ।
నాదబిన్దుకలాతీతో  నాగచర్మోత్తరీయకః ॥౮॥
నాగాస్యజనకో నమ్యో నన్దికేశసమర్చితః  ।
నారాయణార్చితో నానానిగమోదితమూర్తిమాన్ ॥౯॥
నారసింహమహాదర్పకదలీవనకుఞ్జరః  ।
నవన్నవనమల్లోకసఙ్ఘకారుణ్యవార్షికః    ॥ ౧౦॥
నమద్బ్రహ్మాదికోటీరనవరత్నోజ్జ్వలాఙ్ఘ్రికః   ।
మాయాతీతో మహామాయీమనోవాచామగోచరః ॥ ౧౧॥
మఞ్జులాఙ్గో  మహాయోగీ మహామేరుశరాసనః ।
మన్మథధ్వంసకో మౌనీ మధుధారాతిభాషకః ॥ ౧౨॥
మహీరథో మహాదేవో మహోక్షవరవాహనః ।
మాధుర్యజాహ్నవీవీచీసమ్ప్లావితజటాతటః  ॥ ౧౩॥
మనోరథఫలాతీతవరప్రదపదామ్బుజః  ।
మహాప్రలయసఞ్చారీ  మహాకాలో మహానటః ॥ ౧౪॥
మధురాపురమధ్యస్థవిమానాన్తరవాసకః  ।
మార్తాణ్డకోటిసదృశో  మాయాపురనివాసకః ॥ ౧౫॥
శివాకృతిః శివాకారః శివానన్దవపుర్ధరః   ।
శివాప్రియః  శివాజ్ఞేయః  శివయోగవనేశ్వరః ॥ ౧౬॥
శివాధారః శివమయః శివాసక్తహృదమ్బుజః।
శివాఙ్గీకృతవామాఙ్గః   శివలోకేశ్వరః శివః ॥ ౧౭॥
శివాసహాయః శిఖిదృక్ఛిఖణ్డీ శివలోకదః ।
శివక్షేత్రవిలాసీ  చ శిఖరీన్ద్రనికేతనః  ॥ ౧౮॥
శివభక్తహృదమ్భోజనివాసీ శివపూఃపతిః ।

వాగ్మీ వరిష్ఠో వరదో వాతాశవిలసత్కరః ॥ ౧౯॥
వసుప్రదో  వాసుదేవవర్యచక్రాయుధప్రదః   ।
వరకున్దద్రుమావాసీ   వటమూలతటాశ్రయః  ॥౨౦॥
వసున్ధరామరాకారో  వన్ద్యో  వాత్సల్యవారిధిః ।
వామదేవో వర్యవర్యో వరాభయకరామ్బుజః ॥౨౧॥
వసురేతా వరేణ్యశ్చ వాసవాద్యమరార్చితః ।
వశీకృతాఖిలాణ్డశ్చ  వాక్ప్రదో వరదేశికః ॥౨౨॥
యజ్ఞకృద్యజ్ఞహృద్యజ్ఞధ్వంసీ    యజ్ఞేశ్వరో  యమీ ।
యమాద్యష్టాఙ్గసన్దృశ్యో    యన్తా యజ్ఞవిదుత్తమః  ॥౨౩॥
యథేచ్ఛాసృష్టభువనో  యథార్థజనవత్సలః  ।
యతాశ్రితజనక్లేశో   యజ్ఞసన్దృశ్యవిగ్రహః    ॥౨౪॥
యమప్రహర్తా  యక్షేశసఖాయాతుగుణాన్తకః ।
యజ్ఞమృగ్యో  యజ్ఞసాధ్యో  యజ్ఞవిశ్రాన్తిభూరుహః    ॥౨౫॥
యతీశో యతిచిత్తారవిన్దనృత్తవిధాయకః   ॥౨౬॥
ఆత్మాఽన్తరాత్మా పరాత్మాఽఽదికైలాసనాయకః  ।
ఆత్మనాథస్తీర్థనాథః  శబ్దనాథః  సదాశివః ॥౨౭॥
అష్టవింశోత్తరశతైరేతైర్నామభిరుజ్జ్వలమ్     ।
అఖణ్డం  మన్త్రరాజాఖ్యస్తవమబ్జభవోదితమ్   ॥౨౮॥
సకృత్ పఠిత్వా మనుజః శ్రుత్వా  వా సర్వభోగభుక్ ।
సర్వాఘౌఘవినిర్ముక్తః స జీవేచ్ఛరదః శతమ్ ॥౨౯॥
ఇతి ధౌమ్యేనోపదిష్టః  పురూరవసే కృతః శ్రీమన్త్రరాజస్తవః   ।

